
PRAKATA 
________________________________________________ 

Pandemik COVID-19 yang melanda seluruh dunia memberi kesan 
yang besar kepada semua pihak baik ke atas individu, keluarga, 
komuniti mahupun negara. Serangan wabak ini menyebabkan 
banyak sektor terjejas, antaranya pendidikan, ekonomi, teknologi, 
pentadbiran serta alam sekitar. Jelas sekali, penularan wabak 
COVID-19 telah mengakibatkan perubahan dari sudut  pemikiran 
dan landskap kehidupan masyarakat secara keseluruhan.  

Tuntasnya, COVID-19 memberikan impak cukup besar 
terhadap pertumbuhan global dan merupakan satu  insiden di luar 
jangkaan yang berlaku secara tiba-tiba. Ia telah menyebabkan 
banyak pihak tidak bersedia untuk menghadapi atau menangani 
permasalahan yang timbul. Justeru, buku COVID-19: Isu dan 
Cabaran Ketika Fasa 1 Perintah Kawalan Pergerakan dihasilkan 
bagi mengupas isu berkaitan kesan pandemik COVID-19. 

Buku ini merupakan cetusan idea daripada Persatuan Staf 
Akademik Universiti Sultan Zainal Abidin (PSA UniSZA) yang 
bertujuan memberi kesedaran kepada masyarakat termasuk warga 
UniSZA melalui sumbangan penulisan ahli akademik dari 
pelbagai bidang kepakaran yang dibentangkan dalam Webinar 
Serantau Pandemik COVID-19 (WSPC-19). Di samping itu 
penghasilan buku ini juga merupakan satu bukti komitmen 
pensyarah terhadap usaha untuk membudayakan penyelidikan dan 
penulisan di universiti. Buku ini turut mengetengahkan isu 
berkaitan kesan pandemik COVID-19 ke atas kesejahteraan 
manusia, perniagaan dan alam sekitar.  

Diharapkan penerbitan buku ini dapat menyumbang ke arah 
kepelbagaian korpus penulisan ilmiah di Malaysia dan dapat 



menambahkan lagi kefahaman para pembaca terhadap isu berkait 
dengan COVID-19. 
 
Fauzilah Salleh 
Nor Mazlina Abu Bakar 
Nur Salina Ismail 
Siti Maryam Sharun 

BAB  1
________________________________________________ 

Pengurusan Organisasi 
Pasca Pandemik dari Perspektif Islam 
Hamrila Abdul Latif, Md. Fauzi Ahmad, Rossazana Ab. Rahim 

Secara umumnya, pengurusan boleh ditakrifkan sebagai gabungan 
antara sains dan seni (Gao 2008) dalam melaksanakan proses kerja 
yang terancang dan dilaksanakan secara bersistematik, teratur dan 
mempunyai garis panduan tertentu. Aktiviti dalam organisasi 
dikaitkan dengan pentadbiran dan konsep pengurusan yang 
mencakupi tiga elemen utama iaitu: manusia, organisasi (struktur) 
dan sumber. Dalam konteks organisasi, manusia memainkan 
peranan penting. Pengurusan dilihat sebagai tunggak asas yang 
menyelaras dan mengkoordinasi kepelbagaian sumber manusia, 
pengetahuan dan kepakaran, dan kewangan untuk digembleng 
menjadi faktor keupayaan yang saling berkesinambungan. Dalam 
keadaan persekitaran yang stabil, pendekatan pengurusan 
dirancang dan diatur dengan matlamat pencapaian objektif secara 
optima. 

Namun begitu, pengurusan juga harus mengambilkira 
pelbagai kemungkinan perubahan yang melanda, di mana ia akan 
memerlukan penelitian dan pengubahsuaian ke atas sistem 
pengurusan yang direncanakan. Bencana alam dan wabak 
pandemik adalah antara perkara luar jangka yang boleh berlaku 
bila-bila masa dan memberi impak besar kepada seluruh 
masyarakat. 

Tidak pernah disangka, pandemik COVID-19 yang 
disebabkan oleh wabak coronavirus  telah mencetuskan satu 
fenomena kesihatan global. Ia memberi kesan besar kepada 






